
BRON A 'n Uittreksel uit 'n toespraak wat deur Amerikaanse President Truman 

op 12 Maart 1947 gelewer is 
 
Op die oomblik in wêreldgeskiedenis moet omtrent elke nasie tussen alternatiewe leefwyses kies. 
Die keuse is te dikwels nie 'n ongedwonge een nie. Een leefwyse is gegrond op die wil van die 
meerderheid en word onderskei deur vry instellings, verteenwoordigende regering, vry 
verkiesings, waarborge van individuele vryheid, vryheid van spraak en godsdiens en vry van 
politieke onderdrukking. Die tweede leefwyse is gegrond op die wil van 'n minderheid wat op die 
meerderheid afgedwing word. Dit maak staat op terreur en verdrukking, 'n beheerde pers en radio, 
vaste verkiesings en die onderdrukking van persoonlike vryhede. Ek glo dat dit die beleid van die 
Verenigde State moet wees om vry volke te ondersteun wat weerstand bied teen 'n poging tot 
onderwerping* deur gewapende minderhede of deur druk van buite. 

[Vertaal uit: Wroughton, J, Cook, D. Documents on World History, Book Two, 1919 to the present day, 22:1947,  
MacMillan Education, bladsy 63] 

*onderwerping – onderdrukking 
 
BRON B 'n Uittreksel uit 'n toespraak deur George C. Marshall, VSA-Staat-

sekretaris, op 5 Junie 1947 by Harvard-universiteit 
 
Dit is logies dat die Verenigde State alles moontlik moet doen om te help met die terugkeer na 
normale ekonomiese gesondheid in die wêreld, waarsonder daar geen politieke stabiliteit en geen 
versekerde vrede kan wees nie. Ons beleid is nie gemik teen enige land of leerstelling* nie, maar 
teen honger, armoede, wanhoop en chaos. Die doel moet die herlewing van 'n werkende 
ekonomie in die wêreld wees om die verskyning van politieke en maatskaplike toestande waarin 
vry instellings kan bestaan, toe te laat ... 

[Vertaal uit: Foreign Affairs, Vol. 25, no. 4 Julie 1947, bladsye 580 – 1] 
*leerstelling – beleid of ideologie 
 
BRON C 'n Uittreksel deur 'n Amerikaanse historikus wat kommentaar lewer oor 

die redes vir die Berlynse Blokkade wat in 1948 begin het 
 
Meningsverskille oor geldeenhede het al hoe meer sentraal geword tussen die USSR en die 
Westerse bondgenote ... Stalin het hewig gekant gebly teen 'n verenigde Wes-Duitsland, veral een 
met 'n hervormde geldeenheid wat dit baie moeilik vir die oostelike deel sou maak om ekonomies 
mee te ding. Trouens, toe die Westerse bondgenote die nuwe geldeenheid in hul sones 
bekendgestel het ... was die ou Reichsmark nutteloos in hierdie dele en het die meeste in Oos-
Duitsland beland, wat die mark oorstroom het en enorme inflasie* veroorsaak het ... Stalin het 
sterk op die aankondiging van die nuwe geldeenheid gereageer deur te begin met wat nou as die 
Berlynse Blokkade bekend staan. Dit was 'n waagstuk, maar hy het later gesê hy het geweet die 
VSA was onwillig om met kernwapens te reageer, en hyself sou teruggetree het indien 'n 
volskaalse oorlog op hande was* ... Die Amerikaanse regering het onmiddellik beswaar teen die 
Sowjet-optrede aangeteken. Sekretaris Marshall het geskryf dat 'Die regering van die VSA hierdie 
blokkademaatreëls as 'n duidelike skending van bestaande ooreenkomste beskou.' 

 [Aangepas en vertaal uit: Harrisville, D. Traces: The Berlin Airlift. [AANLYN] Beskikbaar by: 
<http://www.traces.org/BerlinAirlift.html> (Toegang: 3 Januarie 2015)] 

*inflasie – prysstygings 
*op hande – op die punt om te gebeur 

BRON D  'n Foto wat in 1948 in Berlyn geneem is 
 

 
[Walter Sanders. Time Life Pictures/Getty Images, Beskikbaar by: 

<http://www.britannica.com/EBchecked/topic/62154/> (Toegang: 9 Januarie 2015)] 
 

BRON E 'n Uittreksel uit 'n Britse geskiedenishandboek wat kommentaar lewer 
oor Khrushchev en sy besluit in 1961 om die Berlynse Muur op te rig 

 
Die Berlynse krisisse is deur Khrushchev teweeg gebring ... Khrushchev het die Berlynse krisis 
begin omdat hy gevoel het Berlyn was binne die Sowjet-invloedsfeer en die Weste moet dit erken 
... Khrushchev het Ulbricht se punt aanvaar dat indien die oop grens met Wes-Berlyn nie 
toegemaak word nie, die DDR nie sy ekonomiese potensiaal sou bereik nie ... Khrushchev het die 
nuwe Amerikaanse president ontmoet ... in 1961 ... Kennedy het dit duidelik gemaak dat hy nie 
oorlog wou hê nie, maar nie oor Berlyn kon toegee* nie. Khrushchev het geantwoord dat indien 
daar oorlog gaan wees, dit eerder vroeër as later moet gebeur ... Die Russiese leier het gemeen 
dat die jong Amerikaanse president dalk voor druk kon swig* ... 

[Aangepas en vertaal uit: McCauly, M. Russia, America and the Cold War 1949 – 1991. Hersien 2008, 2de uitgawe,  
Pearson Longman, Groot Brittanje, bladsye 52 – 55]  

 
*toegee – verslap, ingee, oorgee 
*swig – toegee 

BRON F 'n Uittreksel uit 'n Amerikaanse geskiedenishandboek wat kommentaar 

lewer oor die oprigting van die Berlynse Muur in 1961 
 
Aan die ander kant van die ystergordyn het Walter Ulbricht, hoof van Oos-Duitsland se regerende 
Sosialistiese Eenheidsparty, Khrushchev vir maande bearbei om hom toe te laat om die grens te 
sluit. Op 31 Julie het hy voorgestel dat die lugkorridors van Berlyn na Wes-Duitsland gesny moet 
word om te keer dat vlugtelinge die land verlaat. Khrushchev het dit verwerp, bang dat dit tot 
oorlog kon lei, maar het uiteindelik ingestem dat Ulbricht die grens met doringdraad kon afsper; as 
die Weste nie probeer om daardeur te breek nie, kon 'n muur die draad vervang – Die VSA se 
reaksie was dawerende stilte ... Die president het self vir 'n week geen opmerking oor die 
onderwerp gemaak nie ... Sy kritici het gekla dat hy die Amerikaanse weermag moes beveel het 
om die versperring te vernietig ... Diegene wat hom verdedig het, het gesê dat sulke optrede tot 
oorlog sou gelei het. 

[Aangepas en vertaal uit: Judge, E. H. Langdon, J. W. The Cold War – A Global History with Documents, 2011, 2nd 
Edition, Pearson Education Inc., N.J., bladsy 143] 

 
 
BRON G 'n Uittreksel aangepas uit Khrushchev Remembers, 'n boek wat in 1970 

deur Nikita Khrushchev geskryf is. In hierdie uittreksel deel hy sy 
gedagtes oor die 1962 Kubaanse Missielkrisis.  

 
President Kennedy het 'n ultimatum gestel en geëis dat ons ons missiele en bomwerpers uit Kuba 
verwyder ... Ons het 'n nota aan die Amerikaners gestuur en gesê dat ons instem om ons missiele 
en bomwerpers te verwyder op voorwaarde dat die President ons die versekering gee dat daar 
geen inval van Kuba deur die weermag van die Verenigde State sal wees nie ... Uiteindelik het 
Kennedy ingegee en ingestem om 'n verklaring uit te reik waarin hy ons so 'n versekering gee ... 
Die twee magtigste nasies van die wêreld is teenoor mekaar gestel, elkeen met sy vinger op die 
knoppie ... Maar albei kante het gewys dat indien die begeerte om oorlog te vermy sterk genoeg 
is, selfs die mees dreigende geskil met 'n kompromie opgelos kan word ... Die episode het met 'n 
oorwinning van gesonde verstand geëindig ... Dit was egter 'n groot oorwinning vir ons dat ons 'n 
belofte uit Kennedy kon dwing dat nóg Amerika nóg enige van sy geallieerdes Kuba sal inval ... 
Die Karibiese krisis was 'n oorwinning vir Sowjet buitelandse beleid en 'n persoonlike oorwinning 
in my eie loopbaan as 'n staatsman ... 

[Aangepas en vertaal uit: Khrushchev, N. Khrushchev Remembers Part IV, Life, 18 Desember 1970, Volume 69. No 25, 
[AANLYN] Beskikbaar by: LIFE – < Google Books.mht, bl. 50-51 > (Toegang: 3 Januarie 2015)] 

BRON H 'n Spotprent deur die Amerikaanse spotprenttekenaar, Herbert Block, 

wat VSA President Kennedy (links) en Sowjet-leier Khrushchev (regs) 
uitbeeld en op die 1962 Kubaanse Missielkrisis fokus 

 
Kennedy (links) aan Khrushchev (regs): 'KOM ONS KRY 'N SLOT 

VIR HIERDIE DING' 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 [Vertaal uit Block, H. A Cartoonist's Life, Time Books, 1998, Beskikbaar by: 
<http://www.humanities.uci.edu/history/ucihp/resources/11th%20grade%20for%20website/11.9%20H

OT%20On_The_Brink.pdf> (Toegang: 2 Januarie 2015)] 

